
Szene 1 Am Flughafen  
Zeit: 6’ 
 
Man hört eine Durchsage in englischer Sprache. Im Hintergrund startet ein 
Flugzeug. Die Personen erscheinen; alle mit Koffer. Die Stimmung ist gut, Vor-Ferien-
Freude. 
 
Inga Gate E 12 isch do vore. 
Ben Ich ha totsicher öppis vergässe. Aber ich weiss ned was. 
Anna (zu Emely) 
 Meinsch, Sonneschotzfaktor 30 langet? 
Emely Ich ha ned emol Sonnecrème ipackt. Z’Nacht im Usgang gseht de 

Sonnebrand sowieso niemer. 
Abigail Mann, mini Flogangscht. 
Leila Chasch beruhigt sii, Abigail. Ich ha geschter em Mike Shiva aglütet 

ond er hett gmeint, dass die kosmische Schwingige för hött extrem 
positiv sind. Do cha nüt passiere. 

Abigail Bisch sicher? 
Marcel Abe chämid mir totsicher. 
Sarah Wo isch eigentlich Tanja? 
Mini Wo ächt. Det hinde. Macht window-shopping. 
Sarah Ich glaubs ned. Ich hol sie. 
 (geht ab) 
Max S’einzig Wort won ich of Spanisch glehrt ha isch „cerveza“. 
Steve Öppis anders müend mir jo au ned chönne. Es Bierli ond s’Läbe isch 

voll easy. 
Bambi Bier isch im Fall en Hirnzällekiller. En neui Studie os Amerika hett zeigt, 

dass öbermässige Bierkonsum d’Intelligenz om bis zo 50% sänkt. 
Steve Logisch. Aber mir sind kei Amerikaner. 
Max 50%? Mann, das isch jo praktisch en Viertel. 
 
Tanja ond Sarah kommen zurück. 
 
Tanja Aber hesch die Ohrering gseh. Genau serig fehlid mir no. 
Sarah Dass du öberhaupt no weisch, was du alles för Ohrring hesch. Mit 

dinere Sammlig chöntsch e ganzi Wiehnachtsbaum-Plantage 
schmöcke.  

 
Durchsage Achtung, Achtung. Eine wichtige Durchsage für die Passagiere von 

Flug WK 200 der Edelweiss Air nach Gran Canaria. Wegen 
technischer Probleme erhält der Flug eine Verspätung von ca. 1 
Stunde. Wir bitten Sie um Entschuldigung. 

 
Tanja I dem Fall, ab zum Shoppe. 
Inga Halt, halt. Bliib do. 
Tanja Werom? 
Abigail Händ ihr das ghört?! Wegen technischer Probleme! Ich weiss, das 

öberläbid mir ned. 
Leila Don’t panic. De Mike Shiva hett no immer rächt gha. 
Ben Wo han ich jetzt mi Pass versorget? 

Bambi Lueg i de hindere Hosetäsche rächts. 70% vo de Männer versorgid 
det ihri wichtige Dokument. 

Emely Irgendwie find ich die Verspötig gar ned so schlimm. D’ Vorfreud 
duured deför länger. 

Max Aber s’Gemeine isch, dass mir so lang of die Reis gschpart händ 
ond jetzt händ mir för s’gliiche Gäld e Stond weniger Vergnüege. 

Sarah Das sind jo fascht 50% weniger. 
Max Das isch eifach extrem. 
Mini Wie lang händ mir ofs Ändi vo de Schuelziit gwartet ond jetzt isch es 

mit eim Schlag do. Irgendwie scho komisch. 
Marcel Euses alti Läbe ändet in Gran Canaria ond s’neue foht a, wemm mir 

zrogg i de Schwiiz sind.  
Steve Wer hett’s erfonde? 
Anna Aber sicher ned du. 
Steve Scho sicher. 
Anna Agfange hett das Ganze noch de Geografiestond, ei Tag vor 

Wiehnacht. 
Tanja Genau. I säbere Stond isch mir nämmli e Ohrering kapott gange, 

will’s mir langwiilig gsii isch. 
Mini Ond s’Düütsch nochhär isch usgfalle. 
Max Drom sind mir zäme i Kebabstand ond det han ich gseid, dass mir 

zom Schuelabschloss chönntid of Gran Canaria flüge. 
Emely De Ben hett d’Idee gha mit Gran Canaria. Du hesch welle of 

London. 
Ben Richtig. Ich ha gseid, dass es i de Schwiiz scho gnueg schiffet. 
Abigail Ond denn han ich euch gfrogt, wie mir das mit em Stotz wänd 

mache. Mit mim Sackgäld vo 50 Franke im Monet chonsch niene he 
ond mini Eltere sponsorid mich nie för so öppis.  

Inga Aber dann kam Bambis grosse Stunde! 
Marcel Einisch meh. Die Frau wird no einisch Bondesrötin. 
Bambi Hallo?! Ich ha nor gseid, dass mir das Gäld sälber müend verdiene. 

Ond wenn mir s’händ, leggid mir alles of ei Huufe ond denn gönd 
mir zäme fort. 

Steve Ond d’Leila hett alli Reiseziel of es Blatt gschribe ond denn 
uspändlet.  

Leila Ich vergisse nie, wie mini Finger öber «Gran Canaria» onder Strom 
gstande sind.  

Sarah Aber wie triibt mer so vill Gäld uf i foif Mönet?  
Ben Nicht verzagen, Emely fragen. 
Emely Clever muesch sii, soscht gohsch onder i dere Wält. 
Anna Mir chlauid Chatze ond spehrid sie ii. 
Tanja Ich hätt nie dänkt, dass das wörd fonktioniere. 
Ben Denn wartid mir, bis irgendwo e Vermisstmäldig hanget… 
Anna …und de Finderlohn gnueg höch isch. 
Sarah Genau denn bringid mir s’Büsi zrogg a Bsitzer, als hättid mir’s grad 

gfonde. 
Tanja Das hett Stotz brocht.  
Anna Ond d’Lüüt händ kei Ahnig gha, dass sie mit dem Gäld eusi Reis of 

Gran Canaria mitfinanzierid. 
Emely Aber ganz eso eifach esch es denn doch ned glaufe. 

Steve Das chasch luut säge. 
Max Ziitewiis isch es richtig abgange. 
Sarah Mängisch frog mi scho, werom die alte Lüüt immer vo de «guete, 

alte Ziite» redid. I eusem Fall sind’s vor allem alt. 
Leila Aber au guet. 
Mini Find ich au. 
Abigail Ziitewiis sehr turbulänt. 
Marcel Grad wie s’Flogwätter hött. 
Tanja Loh d’Abigail doch eifach mit ihrere Flogangscht in Rueh. 
Inga Wördid ihr’s no einisch mache? 
Ben Sofort wieder. 
Bambi Sofort 
Anna Also, los. Ab goht’s. 
 
 
UMBAU  
 
Während des Umbaus hört man die gleiche Durchsage wie zuvor, diesmal in 
englischer Sprache. 
 
 Achtung, Achtung. Eine wichtige Durchsage für die Passagiere von 

Flug WK 200 der Edelweiss Air nach Gran Canaria. Wegen 
technischer Probleme erhält der Flug eine Verspätung von ca. 1 
Stunde. Wir bitten Sie um Entschuldigung. 

 
 
Währenddessen öffnen alle ihre Koffer, ziehen Kartonschachteln hervor und falten 
sie zusammen. In Kürze entsteht ein neues Bühnenbild. Man befindet sich in einer 
Mehrfach-Garage von Ben Kohlers Eltern, die seit Monaten leer steht. Die Ansage 
wird dabei immer leiser und geht in die Musik „Katzenklo“ von Helge Schneider 
über. 



ab geht’s!? Schultheater Seon Seite 6/34 
  Endfassung   Endfassung 

Szene 2 In der Garage 
Zeit: 20’ 
 
Ben, Emely und Anna sind in der Garage. Sie sind mit den Katzen beschäftigt. An 
drei Wänden türmen sich Schachteln, die zum Teil mit Namen beschriftet sind. 
Irgenwo darunter erahnt man ein Klavier. Man hört gelegentlich das Miauen von 
Katzen. 
 
2.1 Katzenalltag 
Emely Jetzt stell emol das Lied ab.  
Ben Aber de Chatze gfallt’s. I de Chischte 12 ond 22 schnorret’s. 
Anna (stellt das Gerät ab) 
 Ben. Wieso suechsch du en Lehrstell als Schriner. Tierppfläger wär vill 

gschiiter. 
Ben (muss niesen) 
 Bi minere Tierhoorallergie wär das e Katastrophe. Aber soscht bin ich 

scho es extrems Multitalent. 
Anna Spötischtens wenn du muesch «Katzenklo» fehlerfrei schribe weisch, 

dass du i bestimmte Sache es extrems Anti-Talent bisch. 
Emely Ich ha do no zwee Vermisstmäldige. 
 (hält sie hoch) 
 Händ mir die Viecher bi eus? 
Anna Zeig emol. Das isch die os de Schachtle 23. Die hed mi geschter 

agfuchet wie ne chliine Drache. 
 (klebt die Meldung an Schachtel 23) 
 Carla. Wie cha mer en Chatz nor Carla taufe. So heisst mini Gotte.  
Ben Ond das isch bestimmt de Kater i de Schachtle 12 wo schnorret.  
 (klebt die Meldung an Schachtel 12) 
 Capuccino. Fehlt nor no, dass die donkelbruun i de Schachtle 19 

Nespresso heisst. 
 (muss niesen) 
Anna Wo sind eigentlich d’Tanja ond d’Sarah? 
Emely Am Chatze chlaue. Settid jede Momänt zrogg sii. 
Ben Mann. Händ ihr das gseh! De Cappuccino muess reinrassig sii. 500 

Franke Finderlohn! «Bei gesundem Zustand auch höher.» 
Anna Zeig! Tatsächlich.  
 Hei Emely. Wie vell Gäld händ mir eigentlich scho zäme? 
Emely Mit de Röckgab vom Zorro ond em Frodo sind’s genau 1814 Franke. 
 
2.2 Sarah und Tanja bringen Nachschub 
Tanja Mann, händ mir es Schwein gha. 
Anna Ich ha gmeint mir chlauid Chatze? 
Ben Super Witz. Was isch passiert? 
 (muss niesen) 
Sarah Einisch dörfid ihr rote, wem sini Chatz mir verwötscht händ. 
Emely Aber ned im Herr Walti sini Trulla? 
Tanja Genau die. 
Ben Bingo! 
Anna Was för es Schwein! 

Emely Euses Goldsäuli. Die Schachtle chonnt of d’VIP Siite zom Habsburger 
vo de Frau Lehnherr ond de Madonna vo de Familie Albisser. 

 Was isch i de andere zwee Schachtle? 
Sarah Do inne isch e Schwarzi. Die isch eus bim Altersheim om Bei 

gschliche. 
Emely Altersheim isch immer guet. Stell sie det of die Biig. Ond die ander? 
Tanja Die isch am Muuse gsii of em Fäld. 
Ben (muss niesen) 
 Sicher e Buurehofchatz. Die bringid eifach nüt ii. 
Anna Wie die i de Schachtle 5, 9 ond 18. Of dene hockid mir scho sicher 

sett fast vier Woche. 
Emely Ond s’Fuetter? 
Sarah Sorry, mini Eltere sind hött beid im Tierlade. Do han ich nüt chönne la 

mitlaufe. 
Ben Aber mir sind langsam knapp dra mit Fuetter. 
Sarah E Hongersnot gseht aber andersch us. 
Anna De Aldi hett die Woche Chatzefuetter Aktion. 20 Dose zom Priis vo 

10. 
Emely Mir händ abgmacht, dass mir nor im Notfall Fuetter chaufid.  
Sarah Ond ich chlaue was ich cha. Meh goht eifach ned.  
Emely Stell d’Schachtle zo de «Schwer-Verchäufliche». 
Ben (muss niesen) 
Tanja Do isch no s’Gäld. 55 Franke. 
Emely Super. 10 meh als budgetiert. 
Anna Weli Chatze müend mir hött no uslifere? 
Emely Ich schloh vor, de Cappuccino im 12-i. Die bringt nomol e satti 

Belohnig. 
Anna Wänd mir bi dere ned nochli zuewarte? I zwee Woche gitt’s sicher 

nomol 100 Franke meh. 
Ben Das glaub ich au. 
Sarah Mindischtens 100 Franke. 
Emely Das isch es Argument.  
Anna Ond was isch mit de Buurehofchatze? Die fressid eus nor s’Fuetter 

weg. Wänd mir die ned eifach freiloh? 
Ben Oder i de Tierwelt usschriibe. 
Sarah Das choschtet. Ich bi devör, dass mir die lönd la springe. 
Tanja Die gänd wörklich nor e Cheib voll Arbet. 
Emely Also. Schachtle 5, 9 ond 18 sind of minere Lischte gstriche. Anna, 

hilfsch du im Ben?  
Anna Sorry, aber ich muess no weg. 
Sarah Scho wieder? 
Tanja Was hesch denn du ewigs los? Sicher en heimliche Frönd? 
Sarah Oder zwee! 
Anna Hörid uf. 
Tanja Aber seisch im Jan e Gruess. Ich ha ihn scho lang nömme gseh. 
Sarah Jetzt bisch immer no hinder ihrem Brüeder her? 
Ben (muss niesen) 
Emely (zu Ben) 
 Denn hilf ich halt. Ich nehme s’Foifi. 
Ben Denn nimm ich die andere beide. 

Emely (zu Anna) 
 Gseht mir dich hött no? 
Anna Nei, ersch morn am Morge i de Musig. 
Emely Also, denn bis morn. 
 (Anna geht ab) 
Tanja De Gruess ned vergässe! 
Emely Öbrigens, die vo de Band settid jede Augeblick cho üebe. 
Tanja Oops. Denn mach ich bim 23-gi aber no es Chläbband dröber, 

soscht gompet die wieder use ond macht alles dörenand. Ond 
soscht? 

Emely Kontrollier doch no, was mer i de nöchschte Täg alles a Material 
bruuchid. Schriibs do of die Lischte. De Schlössel vo de Kasse liit wie 
immer i de Schachtle 1, falls no öpper sett Gäld bringe. De Räscht 
isch gmacht. 

Sarah Ich hilf der no. Aber nochhär muess ich mine Eltere im Gschäft go 
hälfe, ich has ihne versproche. 

Ben So Büsis. Jetzt goht’s zrogg i d’Freiheit! 
 (Ben muss niesen und geht ab) 
Emely Wenn ihr fertig sind, leggid ihr mir d’Lischte of d’Schachtle. 
Tanja Wird gmacht.  
Sarah Bis morn. 
Emely Bis morn. 
 (geht ab) 
 
2.3 Bandprobe 
Tanja schaut sich um und notiert die Dinge, die fehlen. 
 
Tanja Fuetter hett’s wörklich nömme vill.  
Sarah Aber för zwee Täg längets no. Bis denn chan ich wieder liefere. Was 

isch wiiter of de Liste?  
Tanja Chatzestreu. 
Sarah OK. Wenn no es paar Chatze fort gönd die Woche, langet das no 

wiit. 
Tanja Kein Bedarf. Isch notiert. 
Sarah Ond soscht? 
 
Max, Mini, Abigail und Inga betreten die Garage. 
 
Inga Ich hasse dä Doft vo Chatzepisse. 
Sarah Miau! Ich au! 
Tanja Dank däm Gstank verbringid mir die beschte Ferie vo eusem Läbe, 

das garantier ich dir. 
Inga Immer no do? 
Mini Was händ ihr hött verdient? 
Tanja 55 Franke.  
Sarah Aber mir händ de Fang vom Johrhondert gmacht.  
Tanja Einisch dörfid ihr rote. 
Abigail Aber ned im Walti sini Trulla? 
Tanja (öffnet die Schachtel). 
Abigail Holy Jamie! Ich glaub’s ned. 

Inga Wie händ ihr das Viech zom Huus us brocht? 
Max Was sell jetzt das. Chatze Sightseeing? Mir sind zom Probe do. De 

Event isch i vier Woche ond zwee Täg. Bis denn müend mir fit sii. Ich 
ha hött öbrigens alli Infos zuegschickt öbercho. 

Mini Geil.  
Abigail Los, verzell scho. 
Max Hockid zerscht einisch ab. 
Abigail Voll krass, jetzt chönd mir nömme zrogg. 
Inga Abrocke ond d’Gägner im Windschatte la stoh. Yes! 
Tanja Sarah, mir sind fertig. Öbrigens, de Steve, d’Leila, d’Bambi ond de 

Marcel chömid spöter au no. 
Mini Wössid’s ändlich, wie sie wänd s’Gäld verdiene? 
Sarah Vergiss es. 
Inga Bes es bi dene Hupet sind mir im Altersheim. Ehrlich.  
Mini Wenn mir wäge dene ned chönnd of Gran Canaria, denn läck mir 

am Pensel. Denn start ich döre. 
Max Mir händ au no nüt verdient. 
Inga Aber mir rissid!  
Abigail Mir vier sind eifach Kult. Ponkt. 
Tanja Wenn ihr fertig sind, ned abschlüsse.  
 Bis morn.  
Sarah Tschüss zäme. 
 (Tanja und Sarah gehen ab) 
Alle vier Tschüss. 
 
Max Aber es wird ned eifach.  
Mini Wie sind d’Bedingige? 
Max De Wettbewerb «Luftgitarre.ch» findet das Johr zom 5. Mol i de 

MAAG Event-Halle in Zöri statt. Agmäldet sind 32 Bänds  
 (Reaktion der anderen) os de ganze Schwiiz. Alli Bänds coverid en 

Song. Richtigi Instrument sind ned erlaubt. Usgseh ond Show werdid 
vo nere füfchöpfige Jury bewärtet. 

Abigail Wer isch i de Jury? 
Max Die gliiche wie im letschte Johr. 
Inga Wow! Denn gsehn ich ändlich emol de Chris von Rohr. 
Mini Ond de Bligg! 
Max Losid zue! Jedi Bänd hett nor ei Uftritt. De 1. Priis sind Fr. 5000.- in bar 

ond es Exklusiv-Interview im BRAVO. 
Abigail 5000.- Stotz of ei Schlag. Holy Jamie. 
Mini Ond berüemt sind mir au grad. 
Inga Mir händ noni gwonne. Vor eus liit no e Huufe Arbet. 
Mini Das seid grad die rächt. 
Abigail Wem seisch das.  
Max Ab a d’Arbet. 
  
 (Alle stehen auf, schnappen sich die Gegenstände, die sie 

mitgebracht haben und begeben sich in Position. Max stellt sich zur 
Musikanlage.) 

 
Max Position! 

 Inga, no chli vöre. So isch guet. Ond dasmol bitte kei Fehler! 
Inga Was sell das? 
Mini (zu Abigail) 
 Was frogt die so blöd. 
Abigail Stolperet sogar im Legge no öber die eigene Bei. 
Max Ich wott nor, dass mir wäge dir nid wieder noch de erschte Täkt 

müend vo vore afo. 
Inga Easy. Es isch no kei Meister vom Himmel gheit. 
Max Eure Blick, Ladies. Ned wie d’Barbie wo de Ken wott aturne. So isch 

besser. 
 OK. One, two, three, four! 
2.4 Sound mit Krach 
Musik beginnt zu laufen. Die Band spielt eine Weile (max. 30 Sek.) dann fällt Inga 
der Besen aus der Hand. Max rennt zur Anlage und stellt sie ab. 
 
Max Gopferdeckel nomol! 
Mini Läck mir am Pensel. Ned scho weder. 
Abigail E Bäse hebe muess extrem schwirig sii. 
Inga Das cha jedem emol passiere. Was isch los? 
Abigail Emol? Jetzt ondertribsch aber mächtig!  
Mini «Immer» heisst s’Zauberwort, Inga. Immer. 
Inga Jedesmol hackid ihr wie Hüener of mich ine. Das isch ächt zom 

devosäckle. 
Abigail Mach das ned. Soscht stolperisch no öber die eigene Bei. 
Mini Ond brichsch dir s’Gnick. 
Inga Wössid ihr was?  
 (nimmt ihren Besen und geht bedrohlich auf Abigail zu) 
 Du chasch mir einisch! Du Jamie Oliver Bitch! 
 (geht jetzt auf Mini zu) 
 Ond du genauso, du chratzbörschtige Borstepinsel! 
 (schmeisst den Besen auf den Boden und rennt davon) 
Abigail Fahr doch ab du Spasti! 
Mini Ölwächseltusse! 
Max Hörid uf! Gopferdeckel nomol. Händ ihr nömme alli Tasse im 

Schrank! 
Abigail Mir scho. 
Mini Säg das dere Autofreakschachtle! 
Max So chönd mirs grad vergässe! Mir bruuchid alli för die Show. Checkid 

ihr das ned.  
Abigail Aber mit dere gwönnid mir nie! Zom Glöck muess ich mit dere ned 

choche. Die wörd no Salz ond Zocker vertuusche. 
Mini Frogid mir gschiiter öper ander. 
Max Chonnt ned i Frog! Mir vier sind es Team. Mir müend deför sorge, 

dass mindischtens 4000 Franke ine chömid. So isch es abgmacht. 
Die Regle gilt au för die andere Groppe. 

 
2.5 Leila, Bambi, Steve und Marcel kommen mit guten Absichten 
Steve, Marcel, Leila und Bambi betreten die Garage. 

Marcel Dicki Loft? 
Abigail Wie chonsch druf? 
Marcel D’ Inga isch a eus verbii gflitzt, als wär e Raubchatz hender ihre här. 
Mini Sälber schold. Aber he. Wörd öpper vo euch för d’Inga ispringe. Die 

isch so ongschickt wie nor öppis. 
Abigail Jedi Geiss chönnt’s besser. 
Steve Was luegsch mich a? Vergiss es. Ich toppe d’Inga mit mim Anti-

Tanz-Talent. 
Marcel Ich au. 
Abigail Ond du, Leila? 
Leila Sorry. Aber d’Schwengige vo dem Sound blockierid mini 

Läbesenergie. Das isch voll nüt för mich.  
Bambi Mir händ d’Groppe demokratisch fair iteilt. Ihr chönd jetzt ned 

eifach cho ond wieder alles dorenand bringe. 
Max Was han ich gseid. 
Abigail Gib doch ned grad uf! 
Max Wieso ich? Wäge mir sind mer ned im Seich. 
Abigail Säg jetzt nor no, es liit a mir. Ich cha de Bäse hebe. 
Max Isch d’Inga wäge mir devo gloffe?  
Mini Hei Max. Die Frau peilts eifach ned. 
Max Hauptsach ihr peilids. 
 (holt die CD raus) 
 Ich bi jo ned de Schläuscht, das weiss sogar mis Zügniss. Aber jetzt 

wird’s sogar mir z’blöd. 
 (geht ab) 
Leila Los. Bringid das so schnell wie möglich in Ornig. Soscht werdid ihr im 

nöchschte Läbe mit no heftigere Problem konfrontiert. 
Abigail Amen! 
 Holy Jamie! Jetzt choch i öbere! Ich muess use, soscht verjagts mi. 
 (geht ab) 
Marcel Hett die ihri Täg? 
Mini Was weisch du scho! Hei, Abigail! Wart! 
 (rennt ihr hinterher) 
 
 2.6 Eine Idee 
Marcel Wiiber! 
Steve Die sell emol eine verstoh. 
Bambi Jetzt tüend doch ned eso. 
Leila Mir sind ned zom blöd Schnöre do äne cho. Mir sind immer no die 

einzige, wo ned wössid, wie sie s’Gäld wänd uftriibe.  
Bambi Ond Ziit lauft eus devo. 
Steve OK. Scho guet. 
Marcel Also. D’Usgangsfrog isch doch folgendi: Wo cha mer mit wenig 

Ufwand vill Gäld verdiene. 
Bambi Das isch eifach. 
Steve Frau Bondesrötin: Bitte! 
Bambi Dänk im Fernseh. «Wetten dass…?» wär doch öppis. 
Leila Hei Bambi, das glaubsch jetzt ned. Won ich d’Sändig s’letschte Mol 

gluegt ha, han ich irgend öppis gspürt. 
Marcel Halt, halt. Bliibid mer bitte of em Bode.  

Leila Was wänd mir wette? 
Steve Gueti Frog. 
Leila Nei. Was wänd mir wette, dass ich öppis gspört han. 
Marcel Vergiss es, Leila. Du gschpörsch sogar während de Mathiprob 

d’Schwingige vo dine Meersäuli deheim. 
Leila Ond? Au mit dem es Problem? 
Bambi Ich weiss öppis! Ich wette, dass ich alli M-Budget Produkt nor am 

Grüsch vo de Verpackig erkenne. 
Leila Yeah, cool Mann. 
Marcel OK. Chliine Tescht. Mach d’Auge zue. 
 (Bambi schliesst die Augen, Marcel zieht eine Packung M-Budget 

Kaugummis aus der Tasche und raschelt damit.) 
 Ond? Was isch das? 
Bambi Tue nomol. 
 Ganz klar: M-Budget Nastüecher. 
Steve Autsch. Die Kandidatin hat die Wette soeben verloren. 
Leila M-Budget Nastüecher händ e voll negativi Schwingig. Hani of Mike 

Shiva.ch gläse. 
Steve Ich wär meh för öppis Technisches? 
Marcel Konkret. 
Steve Mir chönntid en Torm os Tomate boue. De Tomato tower! 
Bambi Bisch eigentlich nömm ganz Sugo?! 
Steve Mann, das isch ned meh als e Vorschlag gsii. 
Bambi Das isch doch die totali Läbensmittelverschwändig. 
Leila Ond choschtet zom Üebe es Vermöge. Es muess öppis sii, wo nüt 

choschtet. 
Marcel Ich wette, dass ich d’Mathiufzgi of morn ned mache. 
Bambi Manne! 
Leila Die sell emol eini verstoh. 
Steve Bring doch du emol öppis Vernönftigs. Motze isch kei Konscht. 
Leila Momänt. Gschpürid ihr das au? 
Marcel Dass mini Blose dröckt? 
Leila Schwengige. 
Steve Jetzt foht das weder aa. 
 (Leila nimmt ein Pendel hervor. Sie folgt dem schwingenden Pendel 

und bleibt vor einer der Katzenschachteln stehen. Vorischtig öffnet 
sie die Schachtel.) 

Leila Sie pisst! Wow! Es Zeiche. 
Marcel Hä?! 
Bambi Es Zeiche bim Seiche?  
 Leila, schalt bitte mini Weiche. 
Leila Das isch doch ganz eifach. Mir gönd is «Wetten dass…?» ond 

erkennid alli die Chatze nor am Gschmack vo ihrere Pisse. 
Steve Nei Lüüt, jetzt wird’s aber gschmacklos. 
Marcel Meinsch ich well mich ombringe. 
Bambi Wahrschiinlich. Es gitt sogar Mönsche, die trinkid jede Morge ihre 

eignig Urin. Das isch gsond. 
Steve Wohär hesch du dä Seich immer. 
Marcel Aber das meinid ihr jetzt ned ernscht? 

  Endfassung 

Leila Luut em Pändel stönd eusi Chance extrem guet, mit dere Wette 
z’gwönne. 

Bambi Das hett vor eus no niemer usprobiert. 
Marcel Das isch au e keis Wonder. 
Steve Ond wär trinkt das Züügs? 
Leila Mir alli.  
 
 
Freeze. Umbaumusik. Man wechselt die Positionen, die anderen kommen dazu. 
 
 


